
吾郭士吉共廿二人命學士沈一貫田一儁敎習之得人

最盛而王肯堂劉曰寧董其昌蔣孟育區大相黃輝馮有

經周如砥朱國禎文望尤表著而吳道南位至東閣

四月次輔王錫爵請　視朝建儲䟽曰伏念臣猥以遭逢

起蒿萊而厠丞弼臣有疾痛

皇上憂之臣有死喪

皇上恤之臣之愚不知止老不耐事以及于風波妬娟之

塲

皇上矜之察之生之全之

皇上之於臣眞父母也夫父母之恩人子當何以爲報哉

臣之區區獨有赤心苦口知無不言欲以增　主德之休

明保　皇躬于康固使百神無怨恫四海無流言而臣庶

幾酧知補過之萬一耳頃者竊見今年二月以來

皇上僅一出朝送潞玉殿下再出行　太廟時享其餘

常朝日期盡行傳免　經筵日講至今未開臣等猶幸每

日因散本近侍得以剽聞　音旨恭侯萬安若外庭百司

緬想　淸光于九天萬里之遠耳目不接誰能無疑疑則

訛言生焉晝居却事或曰不如向晦之安酒醪却疾或曰

不如勿藥之喜燕婉當御或曰不如前凝後丞之嚴玩好

充陳或曰不如左圖右史之樂夫以小人窺聖人以外庭

--

測宮禁臣之所不敢知也而

皇上苟欲明其不然則莫如　勤御朝講日親外臣使晬

穆之　天顏緝熙之聖學人人得以望下風而承休問則

天下幸甚其或以天氣漸暑　聖躬宜于靜攝則　宫居

十二時中以六時晏息三時游衍一時定省　慈闈二時

看閱章奏罷曲宴捐細誤專精神滌煩懣使羣下曉然知

上意在尊生不在厭倦在色養不在逸樂也則天下亦幸

甚又或以天工人代不必事事身勤則深惟社稷之安早

定根本之計　升儲出閣　發旨自中然後委諸事于閣

部付煩言于芻狗則天下亦幸甚此三策者臣之犬馬愚

忠以爲苟效其一則

皇上有辭于天下而臣等亦有辭于

皇上今留中諸䟽動至經時　冊建吉期杳無明示臣初

猶盛氣持將順之說以捍流言而至是形影無騐心膽亦

孤因竊以身自譬臣之么䯢何等人也而近日瞹昧之謗

尙苦自明忿悁之言屢瀆　高聽何況

皇上配天罔極之尊比玉無瑕之德而忍使纖芥疑端不

白萬世簣土未覆竟虧九仞則

皇上腹心遇臣曾不得其彌縫匡救一分之助而臣垂老

遭際以來止博得完全體膚保守祿位清夜自思皇恐如

